
Euskal curriculuma erabat 

Ramon Zallo - EHUko komunikazio katedraduna 

Hezkuntza komunitate guztiak eztabaidatu eta hitzartu behar du euskal curriculuma, eta, legezkoa izango bada, beharrezkoa da hezkuntza sistema publikoak, ikastolek, hezkuntza pribatuak, sindikatuek, guraso elkarteek eta ikastetxeetako zuzendaritzek parte hartzea. 

Helburu pedagogikoek, ikuspegi integratzaileak eta edukien adierazpenek pluraltasunaren eta bat egitearen fruitu izan behar dute. Emaitza legezkoa, kalitatezkoa eta epe luzerakoa izan dadin nahi badugu, edukia bezain garrantzitsua da parte-hartzea. Aurreko aldian ez zen izan halako ikuspegirik. Ez ziren urrats egokiak egin parte-hartzea orokorra izan zedin, eta agente batzuek ez dute serio hartu orain gutxi arte, prozesua aurrera doala ikusi duten arte. Hobetuz doa orain, jarrerak bestelakoak baitira eta Tontxu Campos guztiontzat izan dadin saiatu baita doa. 

Alde batetik, batez ere Ikastolen Konfederazioak bultzatu eta Kristau Eskolak eta Sortzen-ek babestutako ekimenean ez ziren guztiak egon. EHIGEk, Sareanek, BIHEk eta sindikatu gehienek beren ikuspegitik egin dituzte ekarpenak. Hezkuntza arloko sindikatu nagusiak -CCOO- ez du bat egin oraindik; 2006ko apirilaren 6an oso adierazpen ideologikoa kaleratu zuen, atzera egiten zuena, nahiz eta horrek ere laguntzea eta gainerakoek horren parte-hartzea bultzatzea izango litzatekeen bidezkoena. 

Bestetik, pedagogiari dagokionez aurkikuntza handia diren material oso baliotsuak daude, inolaz ere ahaztu behar ez direnak. Gai hau ezin dute kudeatu ez gutxiengo suharrek, ez eta %51k ere, gehiengo garbiek baizik. 

Zorrotz aplikatu edo ez, ez da ahaztu behar bazela eta badela euskal curriculum bat (euskal curriculumaren diseinua), LOGSE Hezkuntza Sistemaren Antolamendu Orokorrerako Legearen harira izandako eztabaidetan zehaztutako hainbat ikasgai dituena, eta ikasgai horiek irakasten dira gaur egun ere. 

Ekarpen prozesu horren emaitza izango den curriculuma ofiziala izango da agian Euskal Autonomia Erkidegoan; ez, ordea, Euskal Herriko gainerako lekuetan, ikastola batzuetan izan ezik. Eta horrela behar du. Hala ere, tresna eta erreferentzia izango da Nafarroako eta Ipar Euskal Herriko sistema pribatu eta publikoentzat, interesgarria iruditzen bazaie. Eta hala izan dadin, Euskal Herri osoa, oro har, eta horren zatiak hartu behar ditugu kontuan, pertzepzio ideologikoak ahalik eta gehien baztertuta. 

BARNERA BEGIRA. Euskal Herriaren Kulturaren oso zati garrantzitsua, oinarrizkoa, izango litzateke euskal kultura (euskaraz egiten dena); gaztelaniaz egiten dena izango litzateke beste zati bat; irakurketa eta idazketaz kanpoko lengoaiak (arte bisualak, keinu, gorputz eta musika bidezko adierazpena...) dituena beste bat; zentzu zabalean, gure giza ondarea osatzen duten ezagutza, ondasun eta trebezia guztiak. Ez dago esan beharrik euskal kultura litzatekeela euskaldunek egindako literatura eta zinema guztia (bai euskaraz, eta bai gaztelaniaz egindakoa). 

Horrek guztiak (ez ideal batek) bihurtzen du euskal kultura berezi, Espainiakoaren eta Frantziakoaren desberdin, horiek eragin handia badu ere; horregatik, eskubide osoa du bere «erreminta kutxa» bete-betean garatzeko, industriaren osteko garai honetako gizarte erronka guztiei erantzuteko. Aurrekoengandik jasotako kultura (euskara, erakundeak...) bakarrik ez da berezia, nahiz eta hori izan desberdintasun nagusia. Berezia eta desberdina ez dira sinonimoak. Gure errealitate kulturala berezia da berez. 

Geurea kultura desberdintzat hartzea, osoa izan nahi duena eta historia propioa duena, da ikuspegia. Hortik aurrera, berezia, osoa eta desberdina izango da sektore batzuentzat, eta berezia, osoa eta nahasia, berriz, beste batzuentzat. Gure kultura kultura ofizialen -ardatz izango lirateke horiek- luzapen dela uste dutenekin bakarrik ezin izango dugu ibilbide bateraturik zehaztu. 

Kultura -gertaera objektiboa- nortasun pertsonalarekin ez nahasten ere saiatu behar dugu. 

KANPORA BEGIRA. Curriculum oso-osoaren ardura hartu behar dugu. Horren %45ena, gure eskuduntza delako, baina baita gainerako %55arena ere; izan ere, Estatuaren eskuduntza izanagatik ere, nahitaezko enuntziatuak errespetatuz gero, hemen ikusi eta zehaztu genitzake berriz bai ezagutza unibertsal, zientifiko eta instrumentalak, bai eta Estatu osoan nahitaezkoak diren Espainiako kulturaren inguruko ikasgaiak ere (geografia, historia, literatura, artea edo gaztelania), ikasketa planak homologatzeko eta horiek ofizialak izateko Hezkuntza Ministerioak exijituko lituzkeenak. 

Ulertezina izango litzateke Europaren eta munduaren inguruko ezagutzak gure herrialdearen ikuspegitik zehaztea metodikoki, eta Hezkuntza Ministerioak agindutako curriculumeko beste gaietan, berriz, Espainiari buruzkoetan, bide hori ezin erabili izatea. 

Horri ez lantzeak beren mundu interpretatiboa sortzera behartuko lituzke ikasleak, pertsonala, propioa, espainiarra eta unibertsala dena lotu ahal izateko. Hezkuntza sistemaren abdikazioa kontuan hartuta, inolako laguntza sistemikorik gabe egin beharko luke, hedabide boteretsuen eta harreman errealitateen eraginpean; horrez gain, bakoitza bere emaitza berezira iritsiko litzateke, eta arazoa izango litzateke taldearen ikuspegitik. 

Gure ikasleak Hezkuntza Ministerioaren eta atzerriko argitaletxe handien esku uztea ekarriko luke horrek, haien ikasliburu eta nazio bakarreko Estatuaren kontzeptu berdintzailearen mende, eta espainiarra denaren inguruko beren bertsioa ematea, itzulpenarekin edo itzulpenik gabe. 

Nola lortu? Ikuspegi politikoa eta ideologikoa saihestuz eta Euskal Herria, Espainia, Frantzia, Europa eta mundua pluraltasunetik, «gu» batetik, gure gizartea eleanitza eta interkulturala baita egun. Bertako kultura eta gainerakoak kontuan hartzeagatik, Euskal Herria kulturari dagokionez erreferente izatea da helburua, eta kultur nazio gisa onartzea, bederen; politikaren aurreko kontzeptu baketsua da hori, eta ez du inolako proiektu politikorik gezurtatzen, zentralista eta baztertzailea dena izan ezik. 

Helburu politiko batetik ez abiatzen saiatu behar da. Ideologiak zilegiak dira, baina ez dira hezkuntza sistemaren betebehar. Komunitate desberdin batean transmititu beharreko kultura eta hezkuntzaz ari gara hemen. 

Amaitzeko. Ikuspegiaren, pedagogiaren eta edukien inguruko eztabaidak guztiontzako moduko curriculuma ekar dezake. Belaunaldi baten nortasuna, irudimena eta giza kapitala izango litzateke, inolako indarkeriarik gabe hezteko aukera eta guk izan eta pairatutako geure buruaren ikuspegi ez hain suharra edukiko lituzkeenarena. 

